
Numri i lëndës: 2025:264304 

Datë: 30.06.2026 

Numri i dokumentit:     09114812 

           KPPP.nr.593/26 

GJYKATA KOMERCIALE E KOSOVËS, Dhomat e Shkallës së Parë, Departamenti për 

Çështje Ekonomike, Gjyqtarja Verona Dibra, në çështjen përmbarimore të kreditorit “Rahovica 

Comerce” SH.P.K., me NUI: 810165903, me seli në Ferizaj, të cilin sipas autorizimit e 

përfaqëson Sahit Bibaj, avokat në Prishtinë, kundër debitorit Komuna e Prishtinës, me seli në 

rrugën “UÇK”, nr.2, duke vendosur lidhur me prapësimin e debitorit të ushtruar kundër Urdhrit 

Përmbarimor P.nr.984/25 të datës 08.12.2025, të Përmbaruesit Privat Eset Murati, me seli në 

Prishtinë, jashtë seancës, me datë 30.06.2026, merr këtë: 

   A K T V E N D I M 

I. REFUZOHET në tërësi si i pa bazuar prapësimi i debitorit Komuna e Prishtinës, i 

paraqitur kundër Urdhrit Përmbarimor P.nr.984/25 të datës 08.12.2025, të Përmbaruesit 

Privat Eset Murati. 

 

II. MBETET në fuqi Urdhri Përmbarimor P.nr.984/25 i datës 08.12.2025, i lejuar nga 

Përmbaruesi Privat Eset Murati. 

 

III. DETYROHET debitori që në emër të shpenzimeve për përpilimin e përgjigjes në 

prapësim, t’ia paguaj kreditorit shumën prej 422.50 € (katërqind e njëzetë e dy euro, e 

pesëdhjetë cent) në afat prej 7 (shtatë) ditësh, pas plotfuqishmërisë së këtij aktvendimi. 

 

A r s y e t i m 

Përmbaruesi Privat, duke vepruar sipas propozimit të kreditorit “Rahovica Comerce” SH.P.K., 

ka lëshuar Urdhrin përmbarimor P.nr.984/25 të datës 08.12.2025, me të cilin ka lejuar 

përmbarimin, në bazë të titullit ekzekutiv - Vendimit Përfundimtar të Tribunalit të Arbitrazhit të 

Odës Ekonomike të Kosovës, ARB 08/2024 të datës 14.03.2025, i shpallur i ekzekutueshëm me 

Aktvendimin e Gjykatës Komerciale të Kosovës, Dhomat e Shkallës së Parë, Departamenti për 

Çështje Ekonomike, KE.nr.534/25 të datës 25.11.2025, me të cilin ka urdhëruar debitorin që t’ia 

paguaj kreditorit shumën e përgjithshme prej 725,713.36 €, dhe atë të specifikuara së bashku me 

kamatëvonesa, për fitimin e humbur vlerën prej 498.063.38 € dhe kamatëvonesën deri në 07 

Shkurt 2025 në vlerë prej 167,256.43 €, në total prej 665,319.81 €, së bashku me kamatë ligjore 

prej 8 % në vit nga data 24 Tetor 2024 e deri në pagesën definitive; për dëmtimin e imazhit 

shumën prej 19,637.55 €, së bashku me kamatë ligjore prej 8 % në vit duke filluar nga data 24 

Tetor 2024 e deri në pagesën definitive; si dhe shpenzimet e procedurës së arbitrazhit në shumë 

prej 40,269.00 €, dhe shpenzimet e procedurës përmbarimore. Ashtu që përmbarimi të realizohet 

përmes bllokimit të llogarive bankare të debitorit dhe bartjen e mjeteve në llogari të përmbaruesit 

privat. 

 

Debitori, në prapësimin e paraqitur brenda afatit ligjor, ka deklaruar se e kundërshton në tërësi 

urdhrin përmbarimor, me arsyetimin se i njëjti është nxjerrë në kundërshtim me dispozitat e Ligjit 

për Procedurën Përmbarimore, pasi që gjykata nuk ka kompetencë për lejimin e përmbarimit, se 

dokumenti përmbarimor e ka humbur efektin juridik, si dhe se kërkesa është e parashkruar. Tutje 

ka theksuar se urdhri përmbarimor është bazuar në vendimin e arbitrazhit ARB.nr.08/2024 të 

datës 14.03.2025, i cili, është marrë pa ekzistimin e një marrëveshjeje me shkrim për arbitrazh 

ndërmjet palëve, siç kërkohet me Ligjin për Arbitrazhin, e që rrjedhimisht Tribunali i Arbitrazhit 

ka mungesë të kompetencës për shqyrtimin e çështjes. Tutje ka deklaruar se kundër vendimit të 

arbitrazhit ka ushtruar padi për anulimin e tij, e cila është hedhur poshtë si e pasafatshme për 

shkak të mosveprimit të përfaqësuesit të mëparshëm të autorizuar, ndërsa ka ndërmarrë veprime 

për kthimin në gjendjen e mëparshme, për të cilat ende nuk është vendosur. Gjithashtu ka shtuar 

se janë plotësuar kushtet për shtyrjen e përmbarimit, pasi që është në pritje të ushtrimit të mjeteve 

të tjera juridike, përfshirë kërkesën për mbrojtjen e ligjshmërisë, duke qenë se në procedurën e 

arbitrazhit janë bërë shkelje esenciale procedurale dhe materiale. Andaj, ka kërkuar nga gjykata 

që prapësimi të aprovohet si i bazuar dhe të anulohet urdhri përmbarimor P.nr.984/25. 

Kreditori, në përgjigje në prapësim, ka kundërshtuar në tërësi prapësimin e debitorit si të 

pabazuar dhe të orientuar drejt zvarritjes së procedurës përmbarimore. Ka theksuar se 

pretendimet e debitorit lidhur me mungesën e kompetencës së Tribunalit të Arbitrazhit dhe 

mungesën e marrëveshjes për arbitrazh janë të pabazuara, pasi neni 43 i kontratës bazë 

parashikon shprehimisht zgjidhjen e mosmarrëveshjeve përmes arbitrazhit, ndërsa vetë debitori 

ka pranuar juridiksionin e arbitrazhit, ka marrë pjesë aktive në procedurë dhe ka emëruar arbitrin 

e tij. Tutje ka deklaruar se urdhri përmbarimor është bazuar në Aktvendimin e Gjykatës 

Komerciale KE.nr.534/25 të datës 25.11.2025, me të cilin është shpallur i ekzekutueshëm 

vendimi i arbitrazhit ARB.nr.08/2024, aktvendim i formës së prerë kundër të cilit nuk lejohet 

ankesë. Ka shtuar se padia e debitorit për anulimin e vendimit të arbitrazhit është hedhur poshtë 

si e pasafatshme me Aktvendimin KE.nr.663/25, ndërsa neglizhenca e përfaqësuesve të debitorit 

dhe kërkesa e paralajmëruar për kthim në gjendjen e mëparshme nuk përbëjnë bazë ligjore për 

pezullimin e përmbarimit. Gjithashtu ka kundërshtuar pretendimet lidhur me ekspertizat, duke 

theksuar se ato janë administruar gjatë procedurës së arbitrazhit dhe janë pranuar nga Tribunali 

si të plota dhe profesionale, ndërsa në fazën përmbarimore nuk mund të rishqyrtohen meritat e 

çështjes. Andaj ka kërkuar që prapësimi i debitorit të refuzohet si i pabazuar, të mbetet në fuqi 

urdhri përmbarimor dhe debitori të detyrohet në pagesën e shpenzimeve të procedurës në shumën 

prej 422.50 €. 

Gjykata pas shqyrtimit të pretendimeve të debitorit të paraqitura në prapësim, kundërshtimeve 

të kreditorit nga përgjigja në prapësim, si dhe pas shqyrtimit dhe vlerësimit të provave që gjenden 

në shkresat e lëndës, duke iu referuar dispozitave të nenit 69 dhe 71 të Ligji Nr. 04/L-139 për 

Procedurën Përmbarimore, (tutje LPP) gjeti se prapësimi i debitorit është në tërësi i pabazuar 

dhe ka vendosur si në dispozitiv të këtij aktvendimi.  

Gjykata erdhi në përfundim se prapësimi i debitorit është i pa bazuar, për faktin se në prapësimin 

e debitorit nuk janë dhënë arsye që prapësimi të pranohet si i bazuar dhe të anulohet urdhri 

përmbarimor, ndërsa e ka lënë në fuqi Urdhrin e Përmbaruesit Privat P.nr.984/25 të datës 

08.12.2025, pasi që i njëjti është lejuar në bazë të dokumentit përmbarues (titullit ekzekutiv) - 

Vendimit Përfundimtar të Tribunalit të Arbitrazhit të Odës Ekonomike të Kosovës, ARB 08/2024 

të datës 14.03.2025, i shpallur i ekzekutueshëm me Aktvendimin e Gjykatës Komerciale të 

Kosovës, Dhomat e Shkallës së Parë, Departamenti për Çështje Ekonomike, KE.nr.534/25 të 

datës 25.11.2025. 

 

Sipas dokumentit përmbarues (titullit ekzekutiv) – Vendimit Përfundimtar të Tribunalit të 

Arbitrazhit të Odës Ekonomike të Kosovës, ARB 08/2024 të datës 14.03.2025, debitori është 

detyruar që kreditorit të t’ia paguaj shumat si në vijim dhe atë, për fitimin e humbur vlerën prej 

498.063.38 € dhe kamatëvonesën deri në 07 Shkurt 2025 në vlerë prej 167,256.43 €, në total prej 

665,319.81 €; për dëmtimin e imazhit shumën prej 19,637.55 €, së bashku me kamatë ligjore 

prej 8 % në vit duke filluar nga data 24 Tetor 2024 e deri në pagesën definitive; si dhe shpenzimet 



 Numri i lëndës: 2025:264304 
 Datë: 30.06.2026 
 Numri i dokumentit: 09114812 
 

4 (5)  

 2
0

2
5

:2
6

4
3

0
5

 

e procedurës së arbitrazhit në shumë prej 40,269.00 €, nën kërcënimin e përmbarimit të 

detyrueshëm. 

 

Gjykata gjeti se dokumenti përmbarimor – Vendimi Përfundimtar i Tribunalit të Arbitrazhit i 

Odës Ekonomike të Kosovës, ARB 08/2024 i datës 14.03.2025, i ekzekutueshëm nga data 

25.11.2025, është dorëzuar në origjinal dhe i plotëson kushtet ligjore sipas nenit 38 par 1. të LPP-

së, i cili përcakton se: “Propozimi për përmbarim duhet ta përmbajë kërkesën për përmbarim në 

të cilën do të tregohet dokumenti përmbarimor origjinal apo kopje e vërtetuar, apo dokumenti i 

besueshëm në bazë të cilit kërkohet përmbarimi, kërkuesi i përmbarimit dhe debitori, adresa e 

vendbanimit– vendqëndrimit apo selisë afariste të kreditorit dhe të debitorit, kredia që kërkohet 

të realizohet, si dhe mjeti nëpërmjet cilit duhet kryer përmbarimi, objekti i përmbarimit po qe se 

është i njohur, si dhe të dhënat e tjera që janë të nevojshme për zbatimin e përmbarimit”.  

 

Sipas nenit 21 të LPP-së përcaktohet se: “Organi përmbarues e cakton, përkatësisht e zbaton 

përmbarimin vetëm në bazë  të dokumentit përmbarues (titulus executionis) dhe dokumentit të 

besueshëm, po qe se me këtë ligj nuk është parashikuar diçka tjetër”, ndërsa sipas nenit 22 par. 

1, pika 1.6, përcaktohen dokumentet përmbaruese siç janë: “vendimet dhe marrëveshjet 

përmbaruese të arbitrazhit në Republikën e Kosovës të shpallura të ekzekutueshme nga 

Gjykata”, ndërsa me nenin 23. par.1 përcaktohet se “ vendim gjyqësor konsiderohet aktgjykimi, 

aktvendimi, si dhe vendimi tjetër i dhënë në procedurën gjyqësore ose të arbitrazhit, kurse ujdi 

gjyqësore konsiderohet ujdia e arritur përpara Gjykatës dhe arbitrazhit si dhe marrëveshja e 

arritur në procedurën e ndërmjetësimit.”, dhe nenin 24 par. 1 përcaktohet të LPP-së përcaktohet 

se: “Vendimi gjyqësor me të cilin është urdhëruar përmbushja e kredisë për ndonjë dhënie apo 

bërje, është i pambarueshëm po që se ka marrë formë të prerë, si dhe po qe se ka skaduar afati 

për përmbushje vullnetare.”, ndërsa me nenin 27 par.1 të LPP-së përcaktohet se “Dokumenti 

përmbarimor është i përshtatshëm për përmbarim në qoftë se në të është treguar kreditori dhe 

debitori, si dhe objekti, mjetet, shuma dhe koha e përmbushjes së detyrimit”. 

 

Andaj duke u bazuar në të lartcekurat, gjykata vlerëson se urdhri për përmbarim i caktuar mbi 

bazën e titullit ekzekutiv - Vendimit të Tribunalit të Arbitrazhit i plotëson kushtet për tu paraqitur 

si dokument përmbarues dhe përbën bazë juridike për caktimin e përmbarimit, ngase janë 

plotësuar kushtet ligjore sipas nenit 21, nenit 22 par.1 pika 1.1, nenit 23 par.1, nenit 24 par. 1 

dhe nenit 27 të LPP-së, pasi që dokumenti përmbarimor, është i përmbarueshëm dhe njëkohësisht 

i përshtatshëm për përmbarim, pasi që në të janë treguar palët përkatësisht kreditori dhe debitori 

është përcaktuar shuma e cila përbën detyrim për përmbushje nga ana e debitorit si dhe koha e 

përmbushjes së këtij detyrimi. 

 

Gjykata i vlerësoi edhe pretendimet tjera të debitorit, mirëpo gjeti se të njëjtat nuk mund të jenë 

objekt shqyrtimi i procedurës përmbarimore prandaj dhe nuk mund të vlerësohen në këtë 

procedurë, ngase kjo procedurë i nënshtrohet parimit të formalitetit rigoroz, në bazë të cilit nuk 

lejohet vlerësimi i rrethanave tjera, përpos vlerësimit të elementeve formale të dokumentit në 

bazë të cilit është lejuar përmbarimi, si dhe përshtatshmërisë së vendimit si objekt përmbarimi. 

 

Andaj duke u bazuar në të lartcekurat, gjykata lidhur me këtë çështje përmbarimore, vlerëson se 

nuk ekziston asnjëra nga bazat ligjore mbi bazën e të cilave do të mund të anulohet urdhri për 

lejimin e përmbarimit nga shkaqet e parashikuara në nenin 71 të LPP-së. 

 

Sa i përket shpenzimeve të procedurës përmbarimore, gjykata ka vendosur në kuptim të 

dispozitave të nenit 463 dhe 453 të LPK-së, lidhur me nenin 17 dhe 13 të LPP-së, duke i’a njohur 

shpenzimet e të autorizuarit të kreditorit për përpilimin e përgjigjes në prapësim dhe atë në 

shumën prej 422.50 €, siç është e përcaktuar me rregulloren në fuqi për tarifat e avokatëve, të 

datës 18.03.2017 të Odës së Avokatëve të Kosovës. 

 

Nga arsyet e paraqitura më lartë dhe duke u bazuar në nenin 73 par.1 dhe par. 3 të LPP-së, nenin 

13 par.1 nën par 1.2 të Ligjit nr. 08/L-015 për Gjykatën Komerciale, u vendos si në dispozitiv të 

këtij aktvendimi.   

 

GJYKATA KOMERCIALE E KOSOVËS 

Dhomat e Shkallës së Parë -Departamenti për Çështje Ekonomike 

KPPP.nr.593/26, datë 30.06.2026 

                         Gjyqtarja

                                       Verona Dibra 

 

 

 

KËSHILLA JURIDIKE: Kundër këtij aktvendimi, palët kanë të drejtë ankese në afat prej shtatë 

(7) ditëve, nga dita e pranimit të aktvendimit, në Dhomat e Shkallës së Dytë, në Gjykatën 

Komerciale të Kosovës, përmes Dhomave të Shkallës së parë të kësaj Gjykate.  


